
Illoqarfinni nunat immikkoortuini qitiusumik napparsimaveqarfiusuni toqusimasut timaannik 

ikuallaaveqalersinnaaneranik periarfissanik kiisalu aningaasaqarnikkut pitsaaqutinik 

pitsaanngequtinillu misissuinissamik Naalakkersuisut peqquneqarnissaat pillugu Inatsisartuni 

aalajangiiffigisassatut siunnersuut. Taamattaaq Naalakkersuisunit misissuiffigineqassaaq innuttaasut 

toqusimasut timaannik ikuallaasalersinnaanermut periarfissaqalernissaq tapersersorneqarnersoq. 

Misissuinerup inernera UKA18 aallartitsinnagu saqqummiunneqassaaq.  

(Inatsisartunut ilaasortaq Kelly Berthelsen, Inuit Ataqatigiit) 

 

(Siullermeerneqarnera) 

 

Demokraatit uunga siunnersuummut soqutinginaateqarluartumut tapersernarluinnartumullu qujapput, 

oqaatingereersinnaavarpullu assut toqusimasut timaannik ikuallaaveqalernissaq taperserluinnaratsigu aamma 

atorfissaqartinneqarmat, matumanilu apeqqutaanginnaleqqammat piffissaq.  

Iliveqarfiit ulikkaaraluttuinnartillugit nutaamik eqqarsartariaqarpugut, aamma inuppassuaqarmat 

kissaateqartunik taamaalluni peerukkunik ikuallangaanissamik kissaateqartunik.  

Demokraatit naalakkersuisuutitaqarnemik nalaani inatsimmik piareersaanikuuvugut aammalu 

akuerineqarluni inatsisartunik, tassa toqusut timaanik ikuallaaveqarlernissamut inatsit piareeqqavoq, 

taamaattumillu siullermik ataatsimilluunniit peqalissangaluarutta inatsisissaq tassuna tunngasoq 

piareeqqavoq.  

Taamaattumik aamma Naalakkersuisut apererusunnarput, tallimanik sananissamut 

aningaasassaqartoqanngippat taava siullermik ataatsimik sananissaq qanoq periarfissarsiussinnaaneraat. 

Nuna annertoorujussuaq iliveqarfittut sanarfingaluttuinnassanngippat inuillu kissaataat 

naammassisinnaalissagutsigu, ilimangilluinnarpara siunissamut aningaasaliineq pitsaasuusoq.  

Taamatut oqaaseqarluta siunnersuuteqarput torrallataa ataatsimiitsitaliamut susassaqartumut 

ingerlateqqinneqarnissaa kissaatingaarput. 


